	MAAK DIE HERVORMING NOG SAAK? 
“Rimpels in die Geskiedenis” Die uniekheid van Protestantse Rimpels in ons getuienisopdrag



Wie gee regtig om wat vyf eeue gelede gebeur het? Het dit iets met my Christelike lewe vandag te doen? Wel, vir Christene maak dit saak, omdat God in die mens se geskiedenis aan die werk is. Die Bybel is nie 'n boek oor 'n verskeidenheid spiritualiteite nie. Die Bybel is God se voetspore in die tyd. Dink daaroor!

Historiese momente

Op 'n spesifieke oomblik in die tyd het God vir Abraham geroep en 'n verbond met hom gesluit. Later is sy mense uit Egipte gered en die beloofde land vir hulle gegee. Dit is slegs enkele van die groot historiese momente wat in die Bybel voorkom. Toe, in die volheid van die tyd, het God sy Seun gestuur. Die geboorte, lewe, dood en opstanding van Christus is groot geleenthede in die geskiedenis soos ook die koms van die Heilige Gees met Pinksterdag. In die Handelinge van die apostels gee Lukas aan ons die geskiedenis deur van die vroeë missionêre uitbreiding. Geskiedenis is dus belangrik om die Christelike geloof te verstaan.

God het nie teen die einde van die aposteltydperk ophou werk nie. In die kerkgeskiedenis deur al die verskillende gebeurtenisse wat plaasgevind het, kan 'n mens God se Hand duidelik waarneem. Een van die sleutelgebeure in die kerkgeskiedenis is die Protestantse hervorming gedurende die 16de eeu. 
· Bybelse waarhede wat lank reeds in vergetelheid geraak het, is skielik herontdek. 
· Korrupte praktyke in die kerk is aan die kaak gestel en hervorm. 
Dit was 'n tyd van Christelike heldedade en evangeliese eerlikheid toe manne en vroue vir die waarheid van die Woord geleef en gesterf het.

Die vraag bly of die debatte van 500 jaar gelede regtig nog vir die Christene van die 21 ste eeu saak maak. Inderdaad ja! Die Hervorming het nie oor sekondêre kwessies gegaan nie – dit was 'n geveg vir die herwinning van die Bybelse evangelie. Ons mag dit nooit vergeet nie. As dit oor sake gaan wat ewigheidswaarde het, moet ons na die Hervormers soos Luther en Calvyn teruggaan.

Die gesag van die Skrif maak saak

Luther het gesê: “My gewete is gebind deur die Woord van God. Om teen my gewete in te gaan is nie reg nie en ook nie veilig nie. So help my God. Hier staan ek. Ek kan nie anders nie."
Dit is wat saak maak. Ons glo dat slegs die Bybel vir ons gesag het.  Die Bybel bepaal ons teologiese denke en nie andersom nie. Deur die leiding van die Heilige Gees verstaan ons die basiese Bybelse boodskap van God se waarheid wat red. Ons dring daarop aan dat elke gelowige die reg het om die Bybel vir hulleself te lees.

Dit mag egter nie in postmoderne subjektiwiteit of individualisme verval waar elkeen se mening so goed is as dié van die ander nie. Die Bybel moet geloofwaardig en verantwoordelik hanteer word. Ons staan by die antieke credo's en belydenisskrifte as die beliggaming van wat die Woord verkondig. In ons post-moderne wêreld word gesag met agterdog bejeën. Ons moet onsself plaas onder die gesag van die Woord. Ons durf nie anders nie. Die hele Skrif is deur God geïnspireer en het groot waarde om in die waarheid te onderrig, dwaling te bestry en 'n regte lewenswyse te kweek, sodat die man wat in diens van God staan, volkome voorberei en toegerus sal wees vir elke goeie werk (2 Tim 3:16).                                                                                              
Christus is sentraal en dit maak saak

Die Hervorming het Christus sentraal geplaas. Ons Here is die middeplunt waarom ons geloof draai; nie die kerk nie. Ons moet Christus verkondig: sy Persoon, sy verlossende dood en liggaamlike opstanding; sy hemelvaart en regering as Koning van alle konings en Here van alle here. Deur Hom te ken en in Hom te glo, word sondaars gered, geregverdig, geheilig om in heerlikheid by Hom te wees.

Ons predik slegs Christus as die Redder van sondaars en Here van almal!  Hy bly, hoewel kontroversieel, die genadige en liefdevolle Jesus van die Bybel.                                                           
Om voor God geregverdig te leef, maak saak

Vandag se wêreld verskil baie van dié van die 16de eeu, maar sommige kwessies weier om weg te gaan. Een daarvan is die vraag hoe 'n sondaar voor die Heilige God geregverdig word. Dit was Luther se herontdekking van regverdigmaking slegs deur die geloof wat gelei het tot die Hervorming se geboorte. 

Op die eeue-oue vraag: Hoe kan ek voor God geregverdig word, antwoord Paulus: Ons weet dat 'n mens nie van sonde vrygespreek word deur die wet van Moses te onderhou nie, maar alleen deur in Jesus Christus te glo. Ook ons het tot die geloof in Christus gekom en dit is hoe ons vrygespreek is: deur in Christus te glo en nie deur die wet te onderhou nie, want geen mens word vrygespreek op grond daarvan dat hy die wet onderhou nie (Gal 26:6). 
Die Protestantse, Bybelse definisie vir regverdigmaking word tereg in die Westminster Shorter Catechism soos volg verklaar: "Regverdigmaking is 'n gawe van Gods vrye genade, waarin Hy al ons sonde vergewe, en waardeur Hy ons in sy oë regverdig verklaar, en dit alleenlik vanweë die geregtigheid wat Christus vir ons verwerf het, en wat ons deur die geloof alleen mag aanvaar" (Q, 33).
Die leer van die kerk maak saak

Die Hervormers het die leer van die kerk as van groot belang beskou. Hulle het die strukture en erediens verander kragtens Bybelse beginsels. Hulle het ook die ware kerk gedefinieer as 'n gemeente 
· waar die Woord van God suiwer verkondig word; 
· die sakramente suiwer bedien word;

· waar ons mekaar onderling vermaan en waarsku. 
Lidmate moes wedergebore mense wees, sigbare geheiligdes wat hulle gawes moes aanwend tot welsyn van die liggaam van Christus. Die Hervormers het klem gelê op die verkondiging van die Woord en die manier waarop sondaars gered en die kinders van God opgebou moet word tot die koningskap van priesters.

Die eer van God maak saak

“Wat is die hoofdoel van 'n mens?”  Die antwoord is duidelik: “Die mens se hoofdoel is om God te verheerlik en vir Hom te leef.” Dit is die stem van Bybelse Protestantisme. Ons moet leef tot die eer van God. Ons Here het ons gered, in die eerste plek, nie om ons onthalwe nie, maar vir sy verheerliking. God het ons gekies om sy volk te wees, het sy Seun gestuur om in ons plek te sterf, het ons sy kinders gemaak en het ons die ewige lewe gegee tot sy eer en verheerliking (vgl Ef 1:14).
Ons verheerlik God wanneer ons, eerder as om ons eie behoeftes te soek, sy eer najaag. Calvyn se grootste werk is sy Institusie van die Christelike godsdiens. Hierin beredeneer hy dat die eerste beginsel vir 'n Christelike lewe is om die "eie-ek" te ontken. “Laat dit dan die eerste stap wees om onsself te kruisig en om al ons geestelike energie te bestee om God te dien” (III:vii:I). Ons moenie ons eie wil bevredig nie, maar soek na God se wil, met die oog daarop om Hom te verheerlik (vgl III:vii:2).
	Martin Luther het 493 jaar gelede standpunt ingeneem!                                                             Op 31 Oktober 1517 het hy sy 95 stellings aan die kerkdeur van die Wittenbergkasteel vasgespyker. Hy het begryp dat die Here se genade vir sy verlossing genoegsaam is en dat sy dade slegs maar dankbaarheid is, vir wat Jesus vir hom gedoen het. 

Dit is ons Protestantse erfenis wat ons vandag vier!


Ontmoetings met Jesus
In die Lukas-Evangelie praat Jesus drie maal op ŉ besondere manier met drie persone. Jesus noem hulle op die naam, en herhaal daardie naam. 

· Eerstens praat Jesus met ’n vrou: “Martha, Martha” (10:41), die suster van Maria en Lasarus. 
· Daarna praat Hy met ’n hele stad: “Jerusalem, Jerusalem” (13:34) waarvan die inwoners vir Hom so kosbaar was, terwyl hulle sy kosbaarheid nie raakgesien het nie. 
· Laastens praat Hy met ’n man: “Simon, Simon” (22:31), een van sy twaalf dissipels. 
Wanneer ons oor hierdie drie ontmoetings nadink, word ons aangemoedig om vir Jesus die middelpunt van ons lewe te maak.
Om te kan onderskei wat in die oomblik regtig belangrik is 
In Lukas 10 bevind Jesus Hom in die huis van Martha, Maria en Lasarus in die dorpie Betanië. Martha is besig om die gaste te bedien terwyl Maria aan die voete van Jesus sit en luister na wat Hy sê. Martha voel glad nie gelukkig daaroor dat Martha sit en luister terwyl sy só besig is nie. Sy vra vir Jesus hoekom Hy nie omgee dat sy alles alleen moet doen nie. Sy versoek Hom om Maria aan te sê om op te staan en hand by te sit. Jesus reageer op Martha se uitbarsting deur haar ferm maar simpatiek tereg te wys: “Martha, Martha, jy is besorg en bekommerd oor baie dinge; maar een ding is nodig; en Maria het die beste deel gekies, en dit sal nie van haar weggeneem word nie” (10:41-42).

Jesus wys op Martha se vele besorgdhede en stel dit teenoor Maria se enkele fokus. Hy sê nie dat Martha nooit aan sy voete gesit het of nooit na sy woorde wou luister nie. Ook sê Hy nie dat Maria nog nooit hard gewerk het of nooit bereid was om behulpsaam te wees nie. Hy sê bloot dat Martha só besig was met dinge wat goed was, dat sy die beste by haar laat verby gaan het. Terwyl Jesus in die huis met lering besig was, was die beste om by Hom te sit en te luister. 

Die meeste Christene se lewe misluk nie omdat hulle in die een of ander gruwelike sonde verval het nie. Baie kom grootliks nie tot hulle reg nie vanweë ’n onvermoë om te onderskei tussen wat goed en wat die beste is. Daar is baie goeie dinge in die lewe, en daar is baie verantwoordelikhede om na te kom. Ons het verantwoordelikhede teenoor onsself, om na onsself om te sien – fisiek sowel as geestelik. Ons het verantwoordelikhede by die huis, in die werksituasie, en in die kerk. Dit alles vereis regmatig ons tyd en aandag. 
Die gevaar bestaan dat ons só besig kan raak met al hierdie goeie dinge dat ons nalaat om by Jesus te vertoef en na Hom te luister. Gevolglik gee ons nie aan die Woord en aan gebed genoeg voorkeur nie. Só word dinge wat goed is, die vyand van die een ding wat die beste is. Ons Here moedig ons deur hierdie verhaal aan om tot stilstand te kom, en te dink.
Hoe reageer ons op Jesus? 
‘n Vrou was ongeveer agtien jaar lank ernstig siek. Sy het by almal hulp gesoek en alles beproef. Niks en niemand kon enige uitkoms bied nie. Toe wend sy haar tot Jesus. Hy spreek die woord, en sy is genees. Haar ervaring herinner ons dat daar die Een en Enigste is na wie toe ons keer op keer moet gaan. Daarby het die vrou se genesing op die sabbatdag plaasgevind. 
Die Fariseërs het hieroor selfregverdigende besware geopper, waarop CH Spurgeon by geleentheid gereageer het deur daarop te wys dat ons Here die meeste van sy wonderwerke op die sabbat verrig het – en dit steeds doen. Niks bevorder die bewustheid van groei in genade soos wanneer ons op die Here se dag, in die teenwoordigheid van sy volgelinge, onder die geklank van sy Woord is nie.

Aan die einde van hoofstuk 13 spreek Jesus die mense van Jerusalem met sterk emosie aan: “Jerusalem, Jerusalem! Jy wat die profete doodmaak en die boodskappers stenig wat na jou toe gestuur is, hoe dikwels wou Ek jou kinders bymekaarmaak, soos ’n hen haar kuikens onder haar vlerke, maar julle wou nie” (13:34). Ons Here sê hiermee dat Hy gewillig was om hulle te seën, maar hulle was onwillig om geseën te word. 

Jesus wat vir ons bid!
Volgens Lukas 22 bevind Jesus Hom saam met sy dissipels in die bovertrek. Hulle het almal deel gehad aan die laaste paasmaaltyd. Jesus het pas met hulle gepraat oor sy naderende verraad. Die dissipels was besig om te redeneer oor hul eie belangrikheid. Toe spreek Jesus vir Petrus reguit aan: “Simon, Simon!” ...  “Luister!” Die Satan het daarop aangedring om julle soos koring te sif. Maar Ek het vir jou gebid, dat jou geloof jou nie begewe nie. As jy weer tot inkeer gekom het, moet jy jou broers versterk” (v 31-32). Satan is die Christen se grootste vyand. Hy begeer om van ons besit te neem en om ons te sif.

Satan wou ons vanuit die staanspoor nooit prysgee nie. Al hy weet dat hy ons nooit sal terugwen nie, wil hy sy hande aan ons slaan en ons skud, so hard as wat hy kan. Sy doel is om ons te laat struikel en sodoende die werk van Christus waarby ons betrokke is, te dwarsboom. Jesus herinner ons egter daaraan dat Hy die Christen se grootste Vriend is. Satan wou ons inpalm, maar Christus het vir ons gebid. 

Hoe oorweldigend is dié gedagte! Jesus gaan voort om Petrus van ’n belowende toekoms te verseker. In teenstelling met sy spontane getuienis dat hy altyd aan Jesus se sy sal wees, is hierdie geliefde dissipel op die punt om sy Here drie keer in een nag te verloën. Teen die einde van die hoofstuk het Petrus die Here drie keer verloën. Die haan het gekraai, die Here het Petrus aangekyk, en Petrus het gehuil soos nog nooit tevore nie. 

In die Christelike lewe val ons dikwels. Dan word ons telkens weer opgetel deur die Een wat ons male sonder tal in die verlede opgetel het. Telkens gee Hy vir ons iets meer om vir Hom te doen. Ons is moontlik skuldig aan Martha se onderstebo prioriteite, Jerusalem se sondige rebellie of Petrus se trots wat tot ’n val gekom het. 
Ons Here moedig ons aan om te stop en oor ons prioriteite na te dink. Hy vra dat ons kyk en ons sonde, ons Verlosser, en die noodsaaklikheid van bekering raaksien. Hy wil hê dat ons luister en hoor van ons groot vyand, maar juis van ons veel groter Vriend. Hy wil ons verseker van ’n geseënde toekoms – nie net eendag in die hemel (ewig by God) nie, maar hier op aarde, op hierdie oomblik! 
(Geredigeer en verwerk deur Francois Swart met erkenning aan die Protestantse Reveille beweging, 31 Oktober 2010.)

